REZIME RADA
Ekonomski su se odnosi u preduzećima i njihovom okruženju značajno promijenili. Preduzeća raspolažu mogućnostima za stvaranje poslovnih učinaka koje je sve teže prodati. Tržišta su sve više internacionalizirana i globalizirana, dakle, otvorena za proizvođače iz najrazličitijih ekonomskih okruženja. Na tržište dolazi sve više novih proizvoda i proizvođača, koji se odlučuju na agresivnu politiku cijena te se preduzeća suočavaju sa većom konkurencijom. Druge pravne osobe koje nude javne usluge, takođe se suočavaju sa nastalim troškovima i naraslim teškoćama pri prodaji svojih usluga. Kupci takvih usluga stalno očekuju veći asortiman i kvalitet usluga za istu cijenu.Brzi tehnološki razvoj i smanjenje životnog ciklusa proizvoda stvaraju u preduzeću nove troškovne i druge probleme. To se događa gotovo u svim djelatnostima i preduzeća se moraju brzo prilagođavati takvim uslovima, jer će se u protivnom suočiti s krizom. Danas možemo zapaziti, ne samo krizu u preduzećima, već i cijelim djelatnostima, što ukazuje na presporo shvaćanje i prilagođavanje novim uslovima. Izlaz iz takvih odnosa su pojačane aktivnosti na području istraživanja i razvijanja novih proizvoda i usluga u okviru dozvoljenih troškova. Racionalno odlučivanje u navedenim okolnostima, pored nezaobilazne menadžerske pronicljivosti i intuitivne sposobnosti, zahtijeva i valjanu informacionu podršku. S tim u vezi, menadžeri su tradicionalno usmjereni na računovodstvo preduzeća koje zbog svoje sveobuhvatnosti poslovanja preduzeća i pomalo magične sposobnosti da sve tokove u preduzeću prikaže na transparentan način, predstavlja suštinski dio informacionog seta. Računovodstvo troškova je upravo onaj segment koji daje najveći doprinos razvoju upravljačkog računovodstva. Pokušaj da se cjelokupno računovodstvo troškova stavi u funkciju eksternog izvještavanja odavno su postali dio njegove prošlosti. Koncept troškova primjeren opšteprihvaćenim računovodstvenim načelima i poreskim propisima jednostavno ne odgovara ciljevima računovodstva troškova koji su znatno širi od obezbjeđivanja cijene koštanja za potrebe bilansiranja zaliha učinaka. Obzirom da je oslobođeno većine regulativnih stega, osim onih koji se tiču bilansiranja zaliha učinaka, računovodstvo troškova predstavlja veoma plodno tlo i neiscrpno područje istraživanja stalnih i povremenih informacionih potreba menadžera. Možemo kazati da je računovodstvo troškova sa svojim sofisticiranim informacijama postalo jedno od glavnih oružja pomoću kojih menadžeri formiraju svoje odluke, tačnije da računovodstvo troškova smatraju jedinom pravom internom slikom preduzeća. U takvoj svojoj misiji računovodstvo troškova uvijek je skrojeno prema potrebama i prirodi poslovnog ambijenta svake pojedinačne kompanije. Iz gore navedenog vidljivo je da troškovi leže u srcu mnogih poslovnih odluka i da preduzeća u funkciji svoga uspjeha moraju brižno paziti na troškove i to iz prostog razloga što svaka novčana jedinica troška smanjuje profite preduzeća. Ipak, analiziramo li navedeni koncept računovodstva troškova, uočavamo da su troškovi za preduzeće presudni iz dubljeg razloga. Preduzeća donose odluke o proizvodnji i prodaji na temlju troškova i cijena dobara, kao što je i većina drugih odluka vezana za troškove. Turbulentnost okruženja u kome posluju primorala je preduzeća da se posvete studioznim analizama kretanja troškova, što je rezultiralo čitavim arsenalom metoda i tehnika za njihovo praćenje i analizu koje danas menadžementu preduzeća stoje na raspolaganju. Donošenje za preduzeće iole značajne odluke nezamislivo je bez poznavanja kretanja troškova i njihovih varijacija.

